O capitalismo en crise contra as traballadoras

Agora que o capitalismo ten entrado nunha profunda crise, increméntase a explotación, a precariedade e os ataques aos dereitos da clase traballadora nun intento de facérmonos pagar as súas consecuencias. Se sempre nós temos levado a peor parte como viñemos denunciando,  esta vez non vai  ser diferente! 

A situación de  paro  crecente empezou por certos sectores, pero se fai extensivo cada vez máis ao conxunto da sociedade. As mulleres partiamos dunha situación de maior vulnerabilidade que obviamente se agravará dobremente. O paro, ademais de agravar a situación económica da muller traballadora e o seu entorno familiar e social, relégaa en exclusividade ás tarefas domésticas como hai séculos. 

Sufrimos unha gran precariedade laboral, xunto á división sexual do traballo, máis visibles aínda en sectores con pouca mobilidade  como o servizo doméstico (regulado por unha obsoleta lexislación de 1985 carente dos mínimos dereitos: sen dereito a ningunha prestación por desemprego), limpezas, telemárquetin,  teletraballo,  hostalería, servizos; sectores cunha alta porcentaxe  de  contratacións temporais e cun altísimo índice de contratación a tempo parcial. En definitiva, traballos mal remunerados e con pouca cobertura social. 

Durante estes anos de “suposta bonanza económica” as mulleres viñemos denunciando a nosa alta precariedade, denunciando que o sistema, as institucións, o Estado e o mercado non teñen como obxectivo as necesidades das persoas. O seu único obxectivo foi o máximo beneficio para os intereses capitalistas, o enriquecemento dos gobernos, o desmantelamento dos servizos públicos, a flexibilidade laboral, o control das fronteiras, o desprezo polo medio ambiente, e un largo etcétera. As nosas moitas precariedades foron disfrazadas de cifras, de estatísticas, supostamente salvadas por un feminismo institucional a base de leis (de igualdade, de dependencia, de violencia doméstica…)   pero as mulleres, nós, mulleres novas, menos novas, mulleres soas ou acompañadas,  inmigrantes ou autóctonas,  con diferentes identidades vimos sufrindo a violencia do sistema.  Violencia tamén que nos ven dos sectores máis reaccionarios e podrecidos encirrados pola Igrexa, coa súa campaña integrista contra o aborto e a liberdade sexual; violencia que ven dos medios de comunicación e os seus ideais absurdos de beleza… 

Mentres tanto, os gobernos, formando parte activa do discurso e participando activamente da súa lóxica, vendéndonos unha suposta conciliación da vida laboral e familiar, eso si,  dentro do paradigma da flexibilidade e da competitividade e sen cuestionar as condicións do mercado laboral. A conciliación da vida laboral e familiar que nos vendían para nós era mentira,  xa que continuamos a ser as mulleres as que realizamos os traballos necesarios para o mantemento da vida, é dicir, as tarefas cotiás de coidados que non son remuneradas, senón que nos veñen impostas como resultado da asignación de roles na sociedade. Este traballo invisible e gratuíto representa o 80% do total do traballo non remunerado e os dous tercios de todo o traballo que se realiza na sociedade. En definitiva actuando como colchón do sistema económico. 

Non podemos permitir retrocesos na conquista dos nosos dereitos, como mulleres, como clase obreira, como persoas que pretendemos, que queremos e loitamos por unha transformación social onde o sostemento da vida sexa o centro. Fronte á violencia estructural do patriarcado e ás súas inxustizas imponse a lóxica da loita, das rebeldías e do apoio mutuo.

Agora o capitalismo amósanos a súa verdadeira faciana, se nós queremos vivir, hai que acabar có capitalismo! 

Os mecanismos do capitalismo tamén inclúen as guerras e entre elas temos unha tan próxima como a destrucción e masacre contra a Franxa de Gaza. As mulleres sabemos que as guerras aumentan a dor e as penalidades para as mulleres traballadoras que levamos o cargo familiar. Queremos facer chegar a estas mulleres e a  todo o pobo palestino a nosa solidariedade  e o noso acompañamento pola dor, pola destrucción e pola masacre da Franxa de Gaza por parte do goberno de Israel.  Golpéanos a morte de mulleres,  nenas e nenos,  homes,  fogares destruídos, falta do máis elemental para a subsistencia, para a sanidade, a educación, sen traballo nin posibilidade de recursos...  Clamamos pola liberdade  do pobo palestino, porque os xenocidas sionistas paguen polos seus crimes e para que a reconstrucción dos pobos  palestinos estea en mans do pobo palestino!  Neste 8 de marzo de 2009 as mulleres traballadoras da CGT declaran a súa solidariedade co pobo palestino.

Muller, descúbrete, organízate e loita!!!

